
Moskvada Azərbaycan və Rusiya  
Xarici İşlər nazirlərinin görüşü olub

Nazirlərin təkbətək görüşündən 
sonra hər iki tərəfdən nümayəndə 
heyətlərinin iştirakı ilə geniştərkibli görüş 
baş tutub.

Tərəflər ikitərəfli gündəlikdə duran 
bir çox sahələrdə, o cümlədən siyasi, 
iqtisadi, ticarət, humanitar, mədəniyyət, 
təhsil və digər sahələrdə əməkdaşlıq 
münasibətlərinin inkişafı perspektivlərini 
müzakirə ediblər. Hər iki ölkənin 
rəhbərləri arasında mövcud olan sıx 
təmasların və həyata keçirilən qarşılıqlı 
səfərlərin ikitərəfli münasibətlərin inkişa-
fına böyük töhfə verdiyi qeyd olunub.

Ölkələr arasında əməkdaşlığın 
müxtəlif istiqamətlərdə inkişafına dair 
həyata keçirilən qarşılıqlı fəaliyyət üzrə 
yol xəritələrinin əhəmiyyəti qeyd olunub, 
habelə Azərbaycan Respublikasının 

Birinci vitse-prezidenti xanım  Mehriban 
Əliyevanın ötən ilin noyabr ayında 
Rusiya Federasiyasına rəsmi səfəri 
çərçivəsində irəli sürülmüş innovasiya 
sahəsində yeni yol xəritəsinin tezliklə 
təsdiqlənəcəyinə dair ümid ifadə olunub.

Ticari-iqtisadi münasibətlərin 
inkişafı və regional əməkdaşlığın 
möhkəmləndirilməsi baxımından xüsusi 
əhəmiyyətə malik olan Şimal-Cənub 
nəqliyyat dəhlizinin tam istifadəyə 
verilməsinə dəstək ifadə edilib. 
Həmçinin Samur çayı üzərində tikilmiş 
yeni sərhəd körpüsünün istifadəyə 
verilməsinin qarşılıqlı ticarətə və insan-
lar arası təmaslara yeni təkan verəcəyi 
qeyd olunub. 

Beynəlxalq təşkilatlar çərçivəsində 
əməkdaşlıq və qarşılıqlı dəstək 

məsələləri ətrafında fikir mübadiləsi 
aparılıb. Tərəflər BMT, ATƏT, Müstəqil 
Dövlətlər Birliyi, Şanxay Əməkdaşlıq 
Təşkilatı çərçivəsində əməkdaşlığın 
möhkəmləndirilməsinə dair razılıq ifadə 
ediblər. Baş Assambleyanın COVID-19 
pandemiyası ilə mübarizəyə həsr 
olunan xüsusi sessiyasının çağırılma-
sı təşəbbüsünün Rusiya tərəfindən 
dəstəklənməsi məmnunluqla qeyd 
olunub. 

Nazirlər Ermənistan–Azərbaycan, 
Dağlıq Qarabağ münaqişəsinin həlli 
üzrə fikir mübadiləsi aparıblar. Nazir 
Ceyhun Bayramov Ermənistan silahlı 
qüvvələri tərəfindən Azərbaycan–
Ermənistan sərhədinin Tovuz rayo-
nu istiqamətində törədilən son hərbi 
təxribata toxunaraq, bu insidentin, eləcə 
də Ermənistan rəhbərliyinin bölgədə 
gərginliyin artmasına xidmət edən 
bəyanatlarının münaqişənin danışıq-
lar yolu ilə həllinə əngəl törətdiyini 
qeyd edib. BMT Təhlükəsizlik Şu-
rasının münaqişənin həlli ilə bağlı 
qətnamələrinin tələblərinə uyğun olaraq, 
mahiyyət üzrə danışıqların aparılması-
nın vacibliyi vurğulanıb. Öz növbəsində, 
Rusiyanın Xarici İşlər naziri Sergey 
Lavrov münaqişənin həlli üzrə danışıq-
ların davam etdirilməsinin əhəmiyyətini 
qeyd edib.

Hazırkı qlobal vəziyyətə toxu-
nan nazirlər pandemiya ilə mübarizə 
çərçivəsində beynəlxalq əməkdaşlığın 
önəmini ifadə ediblər. Nazir Ceyhun 
Bayramov Rusiya mütəxəssislərinin 
ölkəmizə göndərilməsi də daxil olmaq-
la, Rusiya tərəfindən Azərbaycana 
göstərilən yardımı məmnunluqla qeyd 
edib.

Görüşdə, həmçinin qarşılıqlı maraq 
doğuran digər məsələlər ətrafında fikir 
mübadiləsi aparılıb.

Fəridə ABDULLAYEVA,  
AZƏRTAC-ın xüsusi müxbiri

Moskva

Azərbaycan Respublikasının Xarici İşlər naziri Ceyhun Bayramov 
Rusiya Federasiyasına rəsmi səfəri çərçivəsində avqustun 26-da 
Rusiyanın Xarici İşlər naziri Sergey Lavrov ilə görüşüb.

Ceyhun BAYRAMOV: Danışıqlar konkret 
məsələlər ətrafında aparılmalı, imitasiya 

xarakteri daşımamalı, substantiv olmalıdır

E rmənistanın işğal etdiyi əzəli 
Azərbaycan torpaqlarından 
Azərbaycan əhalisi qovulub, 

onların evlərində xaricdən, o 
cümlədən Yaxın Şərqdən köçürülən 
ermənilər yerləşdirilir. 

Bu sözləri Azərbaycanın Xarici 
İşlər naziri Ceyhun Bayramov rusiyalı 
həmkarı Sergey Lavrov ilə görüşdən 
sonra keçirilən mətbuat konfransında 
söyləyib. O vurğulayıb ki, bu, beynəlxalq 
humanitar hüququn kobud şəkildə 
pozulmasıdır. Danışıqlar prosesinin 
imitasiya xarakteri daşımamasının, 
məhsuldar şəkildə aparılmasının 
vacibliyini qeyd edən azərbaycanlı 
nazir deyib: “Biz hesab edirik ki, kifayət 
qədər ciddi normativ baza mövcuddur 
və danışıqlar prosesi beynəlxalq 
təşkilatların qəbul etdikləri sənədlər, ilk 
növbədə, BMT Təhlükəsizlik Şurasının 
dörd qətnaməsi və digər təşkilatların 
sonrakı illər qəbul etdikləri sənədlər 
əsasında aparılmalıdır. Bu baxımdan, 
biz danışıqlar prosesinin davam 
etdirilməsinin tərəfdarıyıq, lakin hesab 
edirik ki, danışıqlar olduqca konkret 
məsələlər ətrafında aparılmalı, imitasiya 
xarakteri daşımamalı, substantiv 
olmalıdır”. 

Ceyhun Bayramov qeyd edib ki, 
danışıqlar prosesinin pozulmasına 
yönəldilən bütün hərəkətlər və 
bəyanatlar beynəlxalq birlik, ilk 
növbədə, ATƏT-in Minsk qrupu 
tərəfindən qınanmalıdır. Azərbaycanın 
danışıqlar prosesindəki konstruktiv 
mövqeyi real fəaliyyətə söykənir. 

Ərazilərinin 20 faizinin işğal altında 
olmasına baxmayaraq, Azərbaycan 
30 ilə yaxındır ki, danışıqlar masası 
arxasındadır. Biz münaqişənin siyasi 
yolla həllinə tərəfdarıq. 

Nazir Sergey Lavrov Rusiya 
ilə Azərbaycan arasında əmtəə 
dövriyyəsinin, pandemiyaya 
baxmayaraq, cari ilin ilk aylarında 
artdığını söyləyib. O, regionlar arasında 
əlaqələrin əməkdaşlığa əsaslı töhfə 
verdiyini, xüsusilə Həştərxan vilayəti 
ilə Azərbaycan arasında əlaqələrin 
möhkəmlənməsi üçün təkliflərin irəli 

sürüldüyünü vurğulayıb. 
Rusiya XİN-in başçısı növbəti 

Rusiya–Azərbaycan Regionlararası 
Forumunun bu ilin sonlarında 
Azərbaycanda keçiriləcəyini, 
epidemioloji vəziyyətdən asılı olaraq 
Rusiyada Azərbaycan Mədəniyyəti 
Günlərinin tarixinin müəyyən ediləcəyini 
də vurğulayıb. 

Fəridə ABDULLAYEVA, 
AZƏRTAC-ın xüsusi müxbiri

Azərbaycan–Rusiya münasibətlərinin müxtəlif 
istiqamətləri üzrə fikir mübadiləsi aparılıb

Azərbaycan Respublikasının 
Xarici İşlər naziri Ceyhun 
Bayramovun Rusiya Federal 

Məclisinin Federasiya Şurasının 
sədr müavini İlyas Umaxanov ilə 
görüşü olub.

Tərəflər iki ölkə arasında uğurla 
inkişaf edən münasibətlərin müxtəlif 
istiqamətləri üzrə fikir mübadiləsi 
aparıb, o cümlədən parlamentlərarası 
əməkdaşlığın yüksək səviyyəsini qeyd 
ediblər.

Ölkə rəhbərləri arasında mövcud 
olan qarşılıqlı etimadın, eləcə də qar-
şılıqlı səfərlərin ikitərəfli münasibətlərin 
daha da möhkəmlənməsinə təkan 
verdiyi qeyd olunub. Bu xüsusda, 
Azərbaycan Respublikasının Birinci vit-
se-prezidentinin ötən il Rusiya Federa-
siyasına rəsmi səfəri çərçivəsində əldə 
olunmuş nailiyyətlər xüsusi vurğulanıb.

Ölkələr arasındakı əməkdaşlığın 
hüquq-müqavilə bazasına istinad olu-
naraq, bu xüsusda 1997-ci və 2008-ci 
il dostluq və strateji əməkdaşlıq üzrə 
sənədlərə vurğu edilib.

Beynəlxalq səviyyədə əməkdaşlıq 
məsələlərinə toxunan tərəflər ATƏT, 
MDB və digər təşkilatların Parlament 
assambleyaları çərçivəsində qarşılıqlı 
faydalı əlaqələrin genişləndirilməsi üzrə 
fikir mübadiləsi aparıblar.

Tərəflər, həmçinin iki ölkə ara-

sında humanitar, mədəniyyət, təhsil 
sahələrində əməkdaşlıq məsələlərini 
müzakirə ediblər.

Pandemiya ilə mübarizə şəraitində 
hər iki ölkədən vətəndaşların təxliyəsi 
ilə bağlı atılmış addımlardan bəhs edən 
tərəflər mövcud şəraitdə qarşılıqlı yar-
dım və həmrəyliyin vacibliyini vurğula-
yıblar.

Görüşün sonunda 1941–1945-ci illər 
Böyük Vətən Müharibəsində Qələbənin 
75 illiyi münasibətilə yubiley medalı na-
zir Ceyhun Bayramova təqdim edilib.

Fəridə ABDULLAYEVA 
AZƏRTAC-ın xüsusi müxbiri

Əsir götürülmüş erməni zabiti:  
Ermənistan ordusunun Azərbaycan Silahlı 
Qüvvələrinə qalib gəlmək şansı yoxdur

Ermənistan ordusunun diversiya qrupunun əsir 
götürülmüş komandiri videomüraciət edib 

Videomüraciətində   1989-cu 
il avqustun 14-də Ermənistan 
Respublikasının Sünik vilayətinin 
Martuni şəhərində anadan olduğunu 
deyən düşmən ordusunun zabiti 2015-
ci ildən Ermənistan silahlı qüvvələrində 
xidmətə başladığını deyib. O, zabit 
qismində Ermənistan Müdafiə Nazirliyinin 
Ermənistan ərazisində dislokasiya 
olunmuş 21127 nömrəli hərbi hissəsində 
xidmət etdiyini, bir müddət sonra 
Azərbaycan Respublikasının işğal 
olunmuş Kəlbəcər rayonu ərazisindəki 
75937 nömrəli hərbi hissənin kəşfiyyat 
bölüyündə taqım komandiri vəzifəsində 
döyüş postlarında xidmətini davam 
etdirdiyini bildirib: “Təxminən iyul ayının 
sonunda hərbi hissənin komandiri 
polkovnik Vazgen Vartanyan mənimlə 
birgə bir neçə kəşfiyyatçıdan ibarət 

hərbçiləri, habelə əraziyə yaxşı bələd 
olan “Hovaz-2” və “Ömər-2” postlarında 
müdafiəni təşkil edən taqımın komandiri 
baş leytenant Armen Camalyanın, 
post başçısı Qrena Hakopyanın daxil 
olduğu qrupu yanına çağırdı. O, yuxarı 
komandanlığın göstərişi ilə yaxın 
vaxtlarda Azərbaycan Respublikasının 
Silahlı Qüvvələrinin Goranboy rayonunda 
təmas xətindəki döyüş mövqelərində 
diversiya törədilməsi, yəni, qumbara 
və avtomat silahlardan istifadə edərək 
mümkün qədər çoxlu sayda Azərbaycan 
hərbçisinin məhv edilməsi, eləcə də 
bir hərbçinin əsir götürülməsi ilə bağlı 
əməliyyat keçirilməsi üçün hazırlıq 
görülməsini tapşırdı. Bundan sonra 
həmin qrup təxminən 20 gün ərzində 
xüsusi təlim keçərək ərazini dəqiqliklə 
öyrənib. Diversiya aktının keçirilməsi 
üçün “Ovaz-2” postunun qarşısındakı 
mövqe seçilib və bununla bağlı əməliyyat 
planı hazırlanıb. Daha sonra həmin 
diversiya aktının keçirilməsi üçün əlverişli 
hava şəraitinin yaranması gözlənilib”.

Q.Alaverdiyan rəhbərliyi altında olan 
diversiya qrupunun avqustun 23-də 
saat 02:30 radələrində havanın dumanlı 
olmasından istifadə edərək əvvəlcədən 

planlaşdırılmış marşrutla Azərbaycan 
Silahlı Qüvvələrinin Goranboy 
rayonundakı mövqeləri istiqamətində 
hərəkət etdiyini deyib: “Biz Azərbaycan 
Silahlı Qüvvələrinin döyüş postunun 
ərazisinə daxil olmaq istəyərkən 
Azərbaycan hərbçiləri tərəfindən verilmiş 
“Həyəcan” siqnalı əsasında aşkar 
olunduğumuzu anlayaraq geri qayıtmaq 
məcburiyyətində qaldıq. Ərazini tərk 
edərkən qrup üzvləri qaçmağa müvəffəq 
olsalar da, mən havanın dumanlı olması 
səbəbindən istiqaməti müəyyən edə 
bilmədiyim üçün əsir götürüldüm”. 

Ermənistan silahlı qüvvələrinin zabiti 
olaraq Azərbaycanın işğal olunmuş 
ərazilərində xidmətini davam etdirmək 
istəmədiyini qeyd edən Q.Alaverdyan 
hərbi qulluqçu kimi bu ərazidə 
məcburiyyət qarşısında xidmətə cəlb 
olunduğunu bildirib: “Törətdiyim əmələ 
görə peşmançılıq hissi keçirməklə 
yanaşı, Ermənistan silahlı qüvvələrinin 
tərkibində mənim kimi xidmət edən bir 
çox hərbi qulluqçunun Azərbaycanın 
işğal edilmiş ərazilərində məcburi 
olaraq xidmətə göndərildiyini bildirmək 
istəyirəm. Əsir götürüldükdən sonra 
təsəvvürlərimin tam əksinə olaraq, mənə 
qarşı heç bir qeyri-insani davranış, 
işgəncə, təzyiq olunmayıb. Eyni 
zamanda, qidalanmağım və saxlanma 
şəraitimlə bağlı heç bir şikayətim yoxdur. 
Mən Azərbaycan Respublikasında 
qalmaq istəyirəm, bilik və bacarıqlarımla 
bu dövlətə xidmət etmək niyyətindəyəm. 
Mən, həmçinin başa düşdüm ki, 
Ermənistan ordusunun Azərbaycan 
Silahlı Qüvvələrinə qalib gəlmək şansı 
yoxdur”.

AZƏRTAC

Xəbər verdiyimiz kimi, 
avqustun 23-də saat 06 
radələrində cəbhənin 
Goranboy rayonu 
istiqamətində Ermənistan 
silahlı qüvvələrinin diversiya-
kəşfiyyat qrupunun komandiri, 
baş leytenant 1989-cu il 
təvəllüdlü Qurgen Alaverdyan 
Azərbaycan Ordusu tərəfindən 
həyata keçirilmiş tədbirlər 
nəticəsində müəyyən edilərək 
saxlanılıb.

Avqustun 26-da Qurgen 
Alaverdyanın videomüraciəti 
yayılıb.

Ermənistan ordusunun bölmələri Tərtər rayonunun 
Qapanlı kəndini atıcı silahlardan atəşə tutublar

 � Ermənistan silahlı qüvvələrinin bölmələri cəbhəboyu 
zonada atəşkəs rejimini yenidən pozaraq mülki əhalini hədəfə alıb.

Hər zaman olduğu kimi, xaincəsinə 
təxribatlara əl atan və yaşayış 
məntəqələrini atəşə tutan Ermənistan 
silahlı qüvvələrinin bölmələri avqustun 
26-da səhər saat 05.00 radələrində işğal 
olunmuş ərazilərimizdəki mövqelərindən 
Tərtər rayonunun Qapanlı kəndini pu-
lemyot və snayper tüfənglərindən atəşə 
tutublar. 

Atılan güllələr kənd sakini Quliyev 
Zülfüqar Bəhmən oğlunun evinə dəyib, 
mənzilin pəncərə şüşələrini sındırıb.

AZƏRTAC

AZƏRBAYCAN RESPUBLİKASI NAZİRLƏR KABİNETİNİN QƏRARI
№ 306                 Bakı şəhəri, 25 avqust 2020-ci il

“Azərbaycan Respublikasında dövlət büdcəsindən 
maliyyələşən idarə, müəssisə və təşkilatlarda nəqliyyat 
vasitələrindən istifadə qaydalarının təkmilləşdirilməsi 
haqqında” Azərbaycan Respublikası Nazirlər Kabinetinin 
2011-ci il 18 iyul tarixli 120 nömrəli Qərarında dəyişiklik 
edilməsi barədə

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq Azərbaycan 
Respublikasının Nazirlər Kabineti qərara alır:

1. Azərbaycan Respublikası Nazirlər Kabinetinin  
2011-ci il 18 iyul tarixli 120 nömrəli Qərarı (Azərbaycan 
Respublikasının Qanunvericilik Toplusu, 2011, № 7, maddə 
747; 2012, № 8, maddələr 827, 830; 2013, № 3, maddə 347, 
№ 7, maddə 886, № 8, maddə 1017, № 10, maddə 1218; 
2014, № 1, maddələr 51, 69, № 2, maddə 201, № 4, maddə 
441, № 5, maddələr 572, 594, № 6, maddə 747, № 8, maddə 
1015, № 12, maddələr 1658, 1666; 2015, № 2, maddə 227, 
№ 11, maddə 1417; 2016, № 3, maddə 609, № 4, maddə 
831, № 5, maddə 955, № 7, maddə 1353, № 8, maddə 1437, 
№ 9, maddələr 1585, 1589, № 12, maddə 2241; 2017,  
№ 5, maddə 966, № 10, maddələr 1890, 1919, № 11, maddə 
2168, № 12 (II kitab), maddələr 2476, 2487, 2507; 2018, № 3, 
maddələr 588, 632, № 6, maddə 1374, № 7 (II kitab), maddə 
1668, № 8, maddə 1807, № 9, maddə 1906, № 10, maddələr 

2142, 2172, № 11, maddə 2426; 2019, № 3, maddələr 
529, 563; 2020, № 2, maddə 204, № 4, maddə 500, № 5, 
maddə 652) ilə təsdiq edilmiş 2 nömrəli əlavə – “Azərbaycan 
Respublikasının mərkəzi icra hakimiyyəti və məhkəmə 
orqanlarının aparatları (hərbi qurumlar, dövlət təhlükəsizliyi, 
xarici kəşfiyyat xidmətləri, hüquq-mühafizə və prokurorluq 
orqanları, rayon (şəhər) məhkəmələri istisna olmaqla), 
mərkəzi icra hakimiyyəti orqanlarının yerli bölmələri, onların 
yanında, tabeliyində olan orqanlar, mərkəzi icra hakimiyyəti 
orqanlarının yanında yaradılan dövlət agentliklərinin, dövlət 
xidmətlərinin aparatları və onların yerli bölmələri üçün 
xidməti minik avtomobillərinin say həddi (limiti)”nə aşağıdakı 
dəyişikliklər edilsin:

1.1. aşağıdakı məzmunda 24-1-ci hissə əlavə edilsin:

 24-1. Azərbaycan Respublikasının 
Qida Təhlükəsizliyi Agentliyi 22 11 11

1.2. 24-cü hissə ləğv edilsin.
2. Azərbaycan Respublikasının Maliyyə Nazirliyi 

bu Qərardan irəli gələn məsələləri həll etsin.

 Əli ƏSƏDOV 
Azərbaycan Respublikasının Baş Naziri

